
《鮑參軍集》題詞

作者：張溥　明

本作品收錄於《鮑明遠集》和《欽定古今圖書集成/理學彙編/經籍典/第472卷》

鮑明遠才秀人微，史不立傳。服官年月，考論鮮據。差可憑者，虞散騎奉來一序。明遠

《松柏篇》，自敘危病中讀傳休奕集，見長逝辭，惻然酸懷。草豐人滅，憂生良深。後

掌臨海書記，竟死亂兵。謝康樂云「夭枉兼常」，其斯人乎？臨川好文，明遠自恥燕雀，

貢詩言志。文帝矜才，又自貶下就之。相時投主，善用其長，非禰正平、楊德祖流也。

集中文章，實無鄙言累句，不知當時何以相加？江文通遭逢梁武，年華望暮，不敢以文

陵主，意同明遠，而蒙譏才盡，史臣無表而出之者，沈休文竊笑後人矣。鮑文最有名者，

蕪城賦、河清頌及登大雷書。南齊文學傳所謂「發唱驚挺，操調險急，雕藻淫艷，傾炫

心魂」，殆指是耶？詩篇創絕，樂府五言，李、杜之高曾也。顏延年與康樂齊名，私問

優劣餘明遠，誠心折之。士顧才何如耳，寧論官閥哉！

婁東張溥題

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

